
تم میں سے کوئی ٹھہرے ہوئے پانی میں جو بہتا ہوا نہ ہو
پیشاب نہ کرے۔ اور پھر اسی میں غسل کرنے لگے۔

ابو ہریرہ رضی اللہ عنہ سے روایت ہے کہ رسول اللہ صلى الله عليه وسلم نے فرمایا: ”تم میں سے کوئی ٹھہرے ہوئے پانی میں
جو بہتا ہوا نہ ہو پیشاب نہ کرے، اور پھر اسی میں غسل کرنے لگے“۔ ایک اور روایت میں ہے کہ (رسول صلى الله عليه وسلم

نے فرمایا) ”تم میں سے کوئی بھی حالتِ جنابت میں ٹھہرے ہوئے پانی میں غسل نہ کرے“۔
[صحیح] [اسے امام مسلم نے روایت کیا ہے۔ - متفق علیہ]

نبی صلى الله عليه وسلم نے ایسے پانی میں پیشاب کرنے سے منع فرمایا جو ٹھہرا ہوا ہو اورجاری نہ ہو۔ کیونکہ اس کی وجہ سے یہ
نجاست سے آلودہ ہو جاتا ہے۔ وہ امراض جو پیشاب کے بسبب در آ سکتے ہیں ہر اس شخص کو نقصان دے سکتے
ہیں جو پانی کو استعمال کرے اور یہ بھی ہو سکتا ہے کہ خود پیشاب کرنے والا ہی اس پانی کو استعمال کرے اور
اس سے غسل کرے۔ چنانچہ اس کے لیے کیسے روا ہے کہ وہ ایسی شے میں پیشاب کرے جو بعد میں اس کے لیے
حصولِ طہارت کا ذریعہ ہو گی۔ اسی طرح نبی صلى الله عليه وسلم نے جنبی شخص کو ٹھہرے ہوئے پانی میں غسل کرنے سے منع

فرمایا کیونکہ ایسا کرنا پانی کو جنابت کی گندگی سے آلودہ کر دیتا ہے۔

